Señoras e señores delegados sindicais de comisións obreiras que participan hoxe neste congreso comarcal, moi bos días a todos.

Non é iste un congreso calquera. En realidade, ningún congreso deixa de ter enorme importancia para as organizacións sociais. Non obstante, hoxe debatirán vostedes as súas liñas de traballo nos vindeiros catro anos, as bases do programa da súa acción sindical e os criterios para a dirección do novo período, no que xa non estará ao frente Manel Fernández, que despois de trinta anos de sindicalismo activo, todos estamos certos de que continuará traballando polos ideais polos que ten loitado, con éxito, durante estes longos anos.

Daquela, súmome ós desexos expresados por Manel para que deste congreso saia unha dirección xoven e integrada, formada por persoas comprometidas, capaces de se enfrontar aos retos da sociedade actual.

Porque a sociedade de hoxendía pouco ten que ver con aquela Europa da revolución industrial, berce do movemento sindical. Pero os seus obxectivos iniciais, os principios sindicais seguen a estar vixentes. O salario xusto, a mellora das condicións de traballo, o emprego estable, a mellora das reivindicacións sociais e económicas e a permanente democratización da nosa sociedade son cuestións ás que ninguén podería, hoxe, opoñerse.

Pero éste é, ao meu xuizo, un momento importante para todos. A construcción europea ten superado numerosos obstáculos e ten abordado cuestións principais para que Europa sexa unha realidade tanxible para os cidadáns, como a implantación da moneda única. 

A estas alturas, coa recén incorpoación dos países do leste, a Europa dos 25 afronta o seu desafío principal: a constitución europea, o marco referencial da Europa que queremos. E por iso debemos influir. Porque o modelo económico e social europeo será o noso propio modelo.

O camiño de Lisboa e o compromiso alí adquirido para crear máis empregos e de mellor calidade. Acadar o pleno emprego e a creación dunha sociedade basada no coñecemento, dinámica e competitiva son obxectivos posibles, que requerirán de esforzos extraordinarios de todos pero que, entendo, pagarán a pena.

Considero que deberemos, tamén, mellorar a participación e a consulta dos interlocutores sociais nos plans para o emprego e a inclusión social e garantir que as políticas de activación se centren na formación, apoio e orientación e non na obriga a aceptar calquera emprego.

Preocúpanme, en todo caso, algunhas consideracións nomeadamente principais e que deben estar presentes en toda circunstancia. Refírome á igualdade de xénero, que ten sido pilar fundamental do movemento sindical, e a loita contra a discriminación e o racismo, onde atopamos unha das máis serias realidades do mercado de traballo hoxendía, a inmigración. 

Falar de cohesión social e solidariedade sen ter en conta estes principios non só é un erro, senón unha falacia que so desacredita ás institucións que non integran estas políticas nas súas propostas. E creo que o movemento sindical ten a responsabilidade de reflexionar sobre a diversidade que existe entre os traballadores europeos e toma-la iniciativa para unha Europa social e laboral en igualdade para todos e todas.

Onte tiven a oportunidade de asinar un acordo entre o Concello de Vigo e os sindicatos UGT, Comisións e CIG. Un acordo consensuado por todos que establece as condicións retributivas e sociais dos traballadores que se acollan ao Plan de emprego municipal 2004-2007. 

Acadar o consenso, non sen ter debatido as diferencias, incluso os desencontros, pero  que finalizan en acordos consensuados, prodúceme, sempre,  unha fonda satisfacción e reafirma, máis se cabe, o meu verdadeiro convencemento de que o acordo é posible sempre que o desexes.

Querido amigo Manel. Permíteme agradecerte en nome da cidade os teus desvelos polos traballadores vigueses. Tes vivido momentos enormemente complicados e tes encabezado complexas negociacións. Hoxe abres a porta a novos rostros, a novas forzas. Estou certa de que, tamén para todos eles, serás un referente de bo facer no sindicalismo vigués e galego.

A todos, moitas grazas pola súa atención e sorte neste congreso que encomezan.

